
LAQGĦA MA’ DR JOE BORG, KUMMISSARJU TAL-KUMMISSJONI EWROPEA GĦAS-SAJD U L-AFFARIJIET MARITTIMI, AKKUMPANJAT MINN DR JOANNA DRAKE, KAP TAR-RAPPREŻENTANZA TAL-KUMMISSJONI EWROPEA F’MALTA, DWAR L-IŻVILUPPI LI SEĦĦEW WARA LI ĠIET VARATA IL-GREEN PAPER ON EU MARITIME POLICY FIS-7 TA’ ĠUNJU 2006

AĠENT CHAIRMAN (Onor. Mario de Marco):  Kummissarju Borg nilqgħek fostna u ngħidlek li huwa privileġġ għalija u għall-Onor. Leo Brincat li nattendu għal din il-laqgħa fejn inti se tindirizzana fir-rwol tiegħek ta’ Kummissarju ta’ l-Unjoni Ewropea dwar il-green paper li għadek kemm niedejt fuq il-Politika Marittima ta’ l-Unjoni Ewropea u li bħalissa tinsab miftuħa għall-konsultazzjoni pubblika.  
DR JOE BORG (Kummissarju tal-Kummissjoni Ewropea responsabbli għas-Sajd u l-Affarijiet Marittimi):  Nirringrazzjakom ħafna talli tajtuni din l-okkażżjoni biex niltaqa’ mal-Kumitat dwar l-Affarijiet Barranin u Ewropej tal-Parlament Malti biex inkomplu fuq dak li konna ddiskutejna hawnhekk stess madwar tliet xhur ilu.  Dak inhar konna wasalna fil-fażi finali tat-tħejjija għall-pubblikazzjoni tal-green paper dwar il-politika marittima futura għall-Unjoni Ewropea.   Minn dak iż-żmien ġie finalizzat ix-xogħol fuq il-green paper u fil-fatt din ġiet adottata u ppubblikata mill-Kummissjoni fis-7 ta’ Ġunju, 2006, biex imbagħad għaddejna għall-fażi ta’ konsultazzjoni li għandha tieħu sa l-aħħar ta’ Ġunju tas-sena d-dieħla.  
Tajjeb wieħed jgħid li l-green paper ma pprovatx tagħtina xi mudell dwar kif għandha tkun il-politika marittima ta’ l-Unjoni Ewropea pero’ li għamlet huwa li għamlet numru ta’ mistoqsijiet rilevanti għal dak li għandu x’jaqsam mal-politika marittima ta’ l-Unjoni Ewropea għall-futur.  L-ewwelnett din irrispondiet il-mistoqsija dwar jekk hemmx bżonn li jkollna politika marittima għall-Unjoni Ewropea u dwar dan jien nasħeb  li l-green paper tagħti ndikazzjoni ċara li fl-opinjoni tal-Kummissjoni huwa importanti li jkun hemm politika marittima għall-Unjoni Ewropea fil-futur.  Dan għaliex jekk ikollok sistema li bis-saħħa tagħha tkun tista’ tagħti valur miżjud għal dak li għandu x’jaqsam ma’ l-ibħra ta’ l-Unjoni Ewropea allura din jista’ jkollha benefiċċji abbażi ta’ l-iStrateġija ta’ Lisbona f’dak li għandu x’jaqsam ma’ tkabbir ekonomiku u żieda ta’ xogħol fiż-żoni kostali.  
Tajjeb wieħed jgħid li l-konsultazzjonijiet li diġa’ bdejna u li beħsiebna nkomplu sa l-aħħar ta’ Ġunju tas-sena d-dieħla għandhom jiffokaw fuq żewġ aspetti.  Waħda hija d-dimensjoni tematika, jiġifieri li jkollna konsultazzjonijiet fuq diversi suġġetti li b’xi mod jew ieħor huma rilevanti mal-politika marittima.   Fost dawn is-suġġetti għandek dak li għandu x’jaqsam ma’ l-ambjent marittimu, is-sajd, it-trasport marittimu, l-iżvilupp kostali, ir-riċerka u l-iżvilupp marittimu, l-enerġija u l-liġi tal-baħar.  L-importanti huwa li l-konsultazzjoni ma tkunx fuq kif jista’ jiġi żviluppat iżjed l-ambjent marittimu jew kif jista’ jiġi żviluppat it-trasport tal-baħar imma d-diskussjoni fuq is-sustanza ta’ kull suġġett għandha titmexxa mis-suġġett innfisu.  Li rridu nindirizzaw f’dak li għandu x’jaqsam ma’ l-aspett tal-qafas marittimu huwa kif, per eżempju, l-ambjent marittimu overlaps ma’ aspetti oħra jew inkella li possibbilment ikun konfliġġenti ma’ aspetti oħrajn.  Per eżempju, jista’ jkun li dwar l-ambjent marittimu jkollok tevalwa ċerti aspetti b’mod differenti minn meta tkun qed tevalwahom f’dak li għandu x’jaqsam mat-trasport marittimu jew mas-sajd u allura politika marittima għandha tindirizza dawn l-affarijiet biex b’hekk ikollok sistema iżjed effiċjenti u iżjed effettiva billi tidentifika fejn hemm areas of overlap u fejn hemm areas li jistgħu jkunu konfliġġenti jew li jimxu b’mod mhux parallel.  L-iskop tal-konsultazzjonijiet matul din is-sena huwa li nipprovaw nindirizzaw dawn l-issues.

It-tieni dimensjoni hija dik reġjonali.  Għalkemm hemm ċerti prinċipji bażiċi li japplikaw b’mod ġenerali għall-politika marittima għall-Unjoni Ewropea, wieħed irid joqgħod attent fis-sens li politika marittima ta’ l-Unjoni Ewropea applikata għall-Mediterran ma tkunx tgħodd fid-dettalji tagħha għall-Baħar Baltiku għax iċ-ċirkostanzi huma differenti.   Dan ifisser li politika marittima trid tagħmilha tailor made għall-bżonnijiet tar-reġjun partikolari u din hija d-dimensjoni l-oħra li trid tiġi ndirizzata matul din is-sena.   Irridu naraw x’inhuma l-aspetti li jikkonċernaw lill-Mediterran, lill-Baħar Baltiku u anke lill-Baħar l-Iswed għax ġaladarba fil-bidu ta-sena d-dieħla x’aktarx li se jissieħbu r-Rumanija u l-Bulgarija allura l-Unjoni Ewropea se jkollha wkoll foothold fil-Baħar l-Iswed.   Huwa mportanti wkoll li wieħed jindirizza l-bżonnijiet speċifiċi ta’ l-Oċean Atlantiku u ta’ l-Atlantic arch.  Biex nagħti eżempju se nsemmi fattur tal-climate change li ma jikkonċernax lill-Mediterran pero’ jikkonċerna direttament lill-Baħar tat-Tramuntana u lill-Baħar Baltiku.  Mil-lat ambjentali huwa fattur negattiv jekk l-ice cap titla’ iżjed ‘il fuq pero’ min-naħa l-oħra jistgħu jinfetħu rotot ġodda ta’ trasport bil-baħar u dan wieħed irid jikkonsidrah.  L-Iżvilupp ta’ politika marittima ta’ l-Unjoni Ewropea jrid jieħu in konsiderazzjoni dak li għandu x’jaqsam ma’ l-ice cap mil-lat tal-Baħar tat-Tramuntana anke jekk dak il-fattur mhux rilevanti mil-lat tal-Baħar Mediterran.   Hemm diversi fatturi oħra dwar il-climate change li wieħed irid jindirizzahom.  

Aspett ieħor li qegħdin nipprovaw insolvu huwa dwar xi struttura għandu jkun hemm biex il-Kummissjoni jkollha interlokuturi diretti fil-fora differenti ta’ l-Unjoni Ewropea.  Per eżempju, fil-Parlament Ewropew bħalissa għaddejja diskussjoni dwar liema kumitat għandu jieħu l-lead f’dak li għandu x’jaqsam mal-politika marittima.  Bħala Kummissjoni ma nidħlux f’din il-kwestjoni għax fl-aħħar mill-aħħar huwa l-Parlament Ewropew li jrid jiddeċiedi, pero’ għalina huwa importanti li fil-Parlament Ewropew ikun hemm kumitat jew numru ta’ kumitati dwar dan biex b’hekk jipprovdu l-counterpart għall-Kummissjoni Ewropea fid-dibattitu ma’ dak li għandu x’jaqsam mal-politika marittima.  
Fil-Kunsill tal-Ministri l-Presidenza Finlandiża ħadet id-deċiżjoni li għal matul dawn is-sitt xhur ikun hemm friends of the presidency group biex jiltaqgħu regolari ħalli jiddiskutu l-aspetti li għandhom x’jaqsmu mal-politika marittima.   Fil-presidenza li jmiss wara din tal-Finlandja, jiġifieri l-Presidenza Ġermaniża, jidher li bi ħsiebhom jagħmlu laqgħa tal-ministri – hawnhekk għad irridu naraw liema ministri se jipparteċipaw f’din il-laqgħa - biex jiddiskutu l-aħħar żviluppi fil-proċess li nisperaw iwassal għall-politika marittima għall-Unjoni Ewropea.  
Jien naħseb li huwa importanti għal Malta li tinvolvi ruħha b’mod proattiv u kmieni kemm jista’ jkun biex b’hekk tagħti l-kontribut tagħha.  Dan jista’ jsir anke billi possibilment jiġu organizzati fora ta’ diskussjoni dwar politika marittima fejn wieħed jista’ jieħu kemm l-aspett nazzjonali kif ukoll dak Ewropew.   Fil-fatt jien diġa’ ġejt mistieden nindirizza żewġ fora li se jsiru hawn Malta fejn it-tema se tkun il-politika marittima.  Barra minn hekk jien għandi sensiela ta’ konferenzi u fora oħrajn li rrid nattendi għalihom f’pajjiżi differenti ta’ l-Unjoni Ewropea.  
Il-feedback li l-Kummissjoni għandha s’issa huwa wieħed pożittiv ħafna u jidher li hemm ħafna interess f’politika marittima integrata b’mod partikolari fir-reġjuni kostali.   Jien naħseb li Malta wkoll għandha tistabbilixxi l-pożizzjoni tagħha dwar diversi aspetti li għandhom x’jaqsmu ma’ politika marittima.  Per eżempju, x’se tkun il-pożizzjoni Maltija f’dak li għandu x’jaqsam ma’ marine spacial plan?  Malta tixtieq li jkun hemm marine spacial planning b’mod integrat?  X’se tkun il-pożizzjoni Maltija fuq, per eżempju, issues li għandhom x’jaqsmu mat-trasport marittimu, mas-sigurta’, ma’ traffikar ta’ nies u mat-turiżmu kostali?  Jien naħseb li jekk Malta tippożizzjona ruħha kmieni allura tkun tista’ tinfluwenza d-dibattitu iżjed milli toqgħod tara x’se jagħmlu pajjiżi oħrajn imbaħgad tipprova tagħti l-input tagħha fl-aħħar stadju.  
Il-messaġġ tiegħi lil dan il-Kumtiat Parlamentari dwar l-Affarijiet Barranin u Ewropej huwa li jekk min-naħa tagħkom bħala kumitat tħossu li għandkom tagħmlu kontribut jien personalment ninkoriġġikom u jekk ikun hemm bżonn lest niġi bin-nies tiegħi biex niddiskutu flimkien għax jien naħseb li Malta għandha jkollha rwol ċentrali f’dak li għandu x’jaqsam ma’ żvilupp ta’ politika marittima  għall-Unjoni Ewropea.  
L-AĠENT CHAIRMAN: Nirringrazzjak ħafna.  Jien naħseb li l-aħħar parti tad-diskors tiegħek hija importanti għax tirreferi għall-impenn li għandu jkun hemm f’Malta f’dak li għandu x’jaqsam mal-konsultazzjoni pubblika.  Għalkemm inti qed tagħti aktar tagħrif hemm bżonn li aħna nkunu aktar proattivi.  Per eżempju, il-Kamra ta’ l-Avukati għandha sotto-kumitat li għandu x’jaqsam mal-liġi marittima li jien naħseb jista’ jikkontribwixxi, anke jekk forsi b’mod limitat, għal diskussjoni fuq dan is-suġġett.  Naħseb li anke l-Malta Tourism Authority tista’ tikkontribwixxi f’dak li għandu x’jaqsam mat-turiżmu.   Permezz tal-press li għandna preżenti għal din il-laqgħa nixtieq nagħmel appell lill-istakeholders kollha li għandhom x’jaqsmu ma’ l-affarijiet marittimi li qed jiġu trattati f’din il-green paper biex jagħtu l-kontribut tagħhom.   Din hija l-ewwel darba li l-Unjoni Ewropea qiegħda tieħu ritratt ħolistiku tal-policies marittimi kollha u għalkemm dan jista’ jkun proġett ambizzjuż min-naħa l-oħra jekk fil-ħajja ma tkunx ambizzjuż ma tagħmel xejn.  

Jien xtaqt niffoka ftit dwar ir-reazzjonijiet ta’ dawk il-membri ta’ l-Unjoni Ewropea li huma meqjusa bħala shipping states għal dak li għandu x’jaqsam mar-reġistrazzjoni tal-vapuri.  Jidhirli li kien hemm xi reazzjonijiet dwar kif din il-policy marittima li qed tiġi proposta għall-Unjoni Ewropea se taffettwa r-reġistrazzjoni tal-vapuri?  Hemm xi tendenza lejn l-armonizzazzjoni tar-reġistazzjoni tal-vapuri?  Kif nafu, Malta hija waħda mill-pajjiżi l-kbar għal dak li għandu x’jaqsam ma’  reġistrazzjoni ta’ vapuri u allura xtaqt nisma’ x’reazzjonijiet kien hemm fuq dan l-aspett.  L-Onor. Leo Brincat.
ONOR. LEO BRINCAT:  Sur Kummissarju, għandi xi mistoqsijiet ġenerali.  Meta rajt is-summary ta’ din il-paper rajt li qed isir enfasi dwar il-ħtieġa li l-viżjoni marittima ġdida tiġi ankrata ma’ l-iStrateġija ta’ Lisbona.  Mhux qed nippretendi li tidħol fid-dettal fuq xi ħaġa li għadha qed tinħema pero’ xtaqtek tgħid xi ħaġa dwar kif taħseb li dan jista’ jsir fuq livell prattiku? 
Naf li għadu prematur biex wieħed jintrabat dwar il-proċess ta’ implimentazzjoni tal-politika marittima peress li għad irid jiġi maqbul il-framework ġenerali, pero’ kif taħseb li se jkun l-implementation process ta’ din il-politika marittima integrata għall-ġejjieni qarib?  
DR JOE BORG:  L-ewwelnett huwa veru li dan huwa proġett ambizzjuż.  S’issa l-feedback li kellna kien kif xtaqnih aħna fis-sens li kien kritiku pero’ mhux f’sens distruttiv.  Kien kritiku fis-sens li l-green paper għadha ma tatx pożizzjoni fuq l-iżjed issues sensittivi pero’ dan kien eżattament l-iskop tal-green paper. Kif għedt fil-bidu l-iskop tal-green paper ma kienx li nagħtu mudell dwar x’għandha tkun il-politika marittima ta’ l-Unjoni Ewropea għas-snin li ġejjin għax dik nidħlu fiha wara din is-sena ta’ konsultazzjonijiet.  Forsi ma naslux għal mudell finalizzat imma għandna naslu għal proposti iżjed konkreti.  L-iskop tal-green paper kien li jiftaħ id-dibattitu fuq l-apsetti li rridu nindirizzaw, fosthom, numru ta’ aspetti li huma sensittivi.   Per eżempju, kwestjoni sensittiva hija dwar jekk għandux ikun hemm a European coastguard? U jekk għandu jkun hemm a European coastguard x’funzjonijiet għandu jkollha?  Din għandha tidħol f’aspetti ta’ sigurta’ billi tagħmel patrols jew għandha tagħmel funzjoni ambjentali?  Aħna nisperaw li wara sena ta’ konsultazzjoni naslu għal proposta li tkun fattibbli f’dan ir-rigward.     

Aspett ieħor li aċċennajtu għalih huwa dwar min għandu jkollu rappreżentanza fl-International Maritime Organisation (IMO).  Din hija xi ħaġa li trid tiġi ndirizzata għax għandek ċerti pajjiżi membri li għandhom pożizzjoni mod u għandek ċerti pajjiżi membri li għandhom pożizzjoni differenti filwaqt li fil-Kummissjoni għandek kummissarji li għandhom pożizzjonijiet differenti għax għandhom responsabiltajiet differenti.  Huwa tajjeb li f’issues bħal dawn Malta tagħti l-pożizzjoni tagħha malajr ħalli tkun tista’ tinfluwenza d-dibattitu għax jekk tħalli l-affarijiet jieħdu ċerta sura jkun ferm iżjed diffiċli li tbiddilhom fid-direzzjoni li tkun tixtieq int. Jien nagħmel appell lil Malta u lill-pajjiżi membri kollha ta’ l-Unjoni Ewropea biex jagħtu l-pożizzjoni tagħhom ħalli aħna jkollna stampa ċara dwar x’inhu realment fattibbli għax wara kollox dak li jiġi propost ikun irid jiġi adottat mill-Kunsill tal-Ministri.  
Aspett ieħor huwa l-ecological protection zones.  X’inhi l-pożizzjoni Maltija dwar dan?  X’tip ta’ żvilupp jista’ jkun hemm u x’benefiċċji jistgħu joħorġu minnu?  Min-naħa l-oħra, dan x’impatt jista’ jkollu fuq setturi bħas-sajd u t-trasport marittimu?  Dawn flimkien ma’ dak li għandu x’jaqsam ma’ marine spacial planning u ma’ dak li għandu x’jaqsam ma’ coastal zone planning huma suġġetti li żgur iridu jiġu indirizzati fid-dibattitu dwar politika marittima għall-Unjoni Ewropea.  L-appell tiegħi huwa li l-pajjiżi membri għandhom juru x’inhi l-pożizzjoni tagħhom biex b’hekk inkunu nistgħu nieħduha in konsiderazzjoni meta naslu biex nagħmlu l-proposta aħħarija wara din is-sena ta’ konsultazzjoni.  
Issa se niġi għall-punti li semma’ l-Onor. Leo Brincat dwar il-politika marittima u r-rabta tagħha ma’ l-Istrateġija ta’ Lisbona.  Żewġ għanijiet prinċipali ta’ l-Istrateġija ta’ Lisbona huma t-tkabbir ekonomiku u ż-żieda fl-impjiegi.  Il-Kummissjoni taħseb li jekk niżviluppaw politika marittima integrata se jkun hemm sfruttament iżjed effiċjenti ta’ dak li għandu x’jaqsam ma’ l-attivita’ marittima, per eżempju, l-iżvilupp ta’ żoni kostali, dak li għandu x’jaqsam ma’ short sea shipping, ir-riżorsi naturali f’qiegħ il-baħar u l-użu ta’ l-ibħra anke bħala sors ta’ enerġija bħal wave energy u wind farms.  Wieħed irid joqgħod attent li ċerta attivita’ ma ssirx f’żoni ambjentalment sensittivi u li allura jagħmlu l-ħsara.  L-iżviluppp ta’ politika marittima joħloq potenzjal fl-użu tar-riżorsi pero’ min-naħa l-oħra dan trid tagħmlu b’mod sostenibbli billi ma toħloqx problemi f’setturi oħrajn.  Ċertu żvilupp ma tridx tagħmlu jekk dan joħloq problemi ġodda f’attivitajiet eżistenti jew jekk tagħmlu għallinqas trid tara li l-vantaġġi jkunu ikbar mill-iżvantaġġi biex b’hekk jiżdied il-potenzjal ta’ tkabbir ekonomiku u ta’ żieda fl-impjiegi kif hemm maħsub fl-Istrateġija ta’ Lisbona.  
Bi żvilupp ta’ politika marittima se jkun hemm iżjed awareness tal-bżonn li jkun hemm aktar training ta’ nies li joperaw fuq il-baħar.  Problema kbira li jsibu wiċċhom magħha dawk li għandhom x’jaqsmu mat-trasport bil-baħar hija n-nuqqas ta’ nies kwalifikati.  Jien naħseb li din hija xi ħaġa li tista’ tiġi ndirizzata fuq livell ta’ l-Unjoni Ewropea billi jiġi jdentifikat fejn hu l-growth potential ħalli mbagħad jitħarrġu n-nies biex jagħtu dawk s-servizzi ġodda jew addizzjonali.  
Rigward il-proċess ta’ implimentazzjoni ta’ politika marittima integrata ta’ min jgħid li għad trid tittieħed id-deċiżjoni dwar the way ahead.  Bħalissa għandna din is-sena ta’ konsultazzjonijiet li tagħlaq fl-aħħar ta’ Ġunju tas-sena d-dieħla mbagħad nisperaw li fis-sitt xhur tal-Presidenza Portugiża bejn Lulju u Diċembru tas-sena d-dieħla nikkristallizzaw l-input kollu li jkun daħal mill-pajjiżi membri u mill-istakeholders kollha biex minnu noħorġu l-proposti dwar politika marittima għall-Unjoni Ewropea jew f’forma ta’ white paper jew inkella f’forma ta’ proposti konkreti.  Minħabba l-komplessita’ tas-suġġett jien naħseb li jagħmel aktar sens li noħorġu b’white paper li magħha jkollha numru ta’ proposti konkreti.  L-istadju li jkun imiss huwa l-evalwazzjoni ta’ dan fuq livell politiku biex imbagħad ngħaddu għall-fażi ta’ adozzjoni tal-proposti mill-Kunsill tal-Ministri.   Jien naħseb li se jkun hemm proposti biex ikun hemm aktar integrazzjoni bejn ċerti aspetti tematiċi, per eżempju, s-sajd, ir-riċerka u l-akwakultura jistgħu jiġu ntegrati iżjed flimkien f’dak li għandu x’jaqsam mal-governance tagħhom mentri f’ċerti aspetti oħra forsi jkun jagħmel aktar sens li jkun hemm kordinament aħjar.  Per eżempju,  jagħmel sens li bħala governance t-trasport bil-baħar taqilgħu mill-aspetti l-oħra tat-trasport, bħat-trasport bl-art u bl-ajru, biex titfgħu mal-politika marittima?  Jew inkella għandek tħallih hemmhekk pero’ tikkrea struttura biex ikun hemm kordinament aħjar?   Jekk inti tieħu deċiżjoni li għandha x’taqsam mat-trasport bil-baħar dan għandu jsir wara li tkun ikkonsultajt mas-setturi l-oħra li għandom x’jaqsmu ma’ l-attivita’ marittima.  ll-proposti li se nagħmlu se jkollhom elementi ta’ aktar integrazzjoni ta’ aspetti differenti li għandhom rilevanza mal-baħar pero’ se jkun hemm ukoll proposti li f’ċerti aspetti jkun hemm struttura ta’ kordinament aħjar fejn din diġa’ teżisti jew li titwaqqaf struttura fejn din ma teżistix biex jiġi faċilitat il-mod kif jittieħdu d-deċiżjonijiet.  M’aħniex se nipprovaw nidħlu fl-area ta’ min jiddeċiedi xiex.  Per eżempju, jekk f’dak li għandu x’jaqsam mas-sajd ċerti deċiżjonijiet illum jittieħdu mill-pajjiżi membri jew mir-reġjuni aħna m’aħniex se nipprovaw inbiddlu dak għax jekk nipprovaw nagħmlu hekk naħseb li neħlu mill-ewwel.  Dik tista’ tkun xi ħaġa li tiżviluppa biż-żmien pero’ għalissa li rridu nindirizzaw huwa kif se ntejbu l-mod ta’ kif jittieħdu d-deċiżjonijiet ħalli nagħtu added value lill-ekonomija, lill-istruttura soċjali u lill-ambjent ta’ l-Unjoni Ewropea.    
Kif għedt int, Mr Chairman, huwa importanti li fid-dibattitu ninvolvu l-istakeholders kollha għax fl-aħħar mill-aħħar huma l-operaturi li l-iżjed jistgħu jgħinuna permezz ta’ l-esperjenzi tagħhom.  Aħna dan diġa’ qed nagħmluh u se nsaħħuh fuq livell Ewropew u huwa importanti li dan isir ukoll fuq livell nazzjonali.   Naqbel li d-diskussjoni fuq livell nazzjonali għandha tkun inklussiva kemm jista’ jkun biex b’hekk kulmin għandu interess fis-suġġett, kemm mil-lat legali, kemm mil-lat kummerċjali  u anke mil-lat ambjentali, jagħti l-input tiegħu biex aħna nagħmlu l-proposti tagħna.  
L-AĠENT CHAIRMAN:  Kummissarju, jiena nifhem li għandek a very tight schedule u allura nirringrazzjak u nawguralek suċċess fil-ħidma tiegħek.   
DR JOE BORG:  Mr Chairman, filwaqt li nirringrazzjak nixtieq nipproponi li lejn Ottubru nerġgħu niltaqgħu u jekk tħossu l-bżonn anke nġib xi nies min-naħa tiegħi biex tagħtu l-input tagħkom f’dan l-istadju ta’ konsultazzjoni.  
L-AĠENT CHAIRMAN:  L-appell tagħna bħala Kumitat huwa li l-gvern jaħtar lil xi ħadd bħala kordinatur biex fuq bażi nazzjonali l-istakeholders kollha jagħmlu l-istudju u jagħtu r-reazzjonijiet tagħhom għal din il-green paper biex imbagħad il-gvern ikun f’qagħda aħjar biex jagħti l-pożizzjoni tiegħu lill-Kummissjoni.  
ONOR. LEO BRINCAT:  Filwaqt li naqbel perfettament mas-suġġeriment ta’ l-Onor. de Marco naħseb li jkun tajjeb ukoll kieku nagħmlu roping in tal-kelliema ewlenin fuq dan is-suġġett, kemm min-naħa tal-Gvern u anke min-naħa ta’ l-Oppożizzjoni, biex b’hekk ikun hemm input parlamentari aktar speċjalizzat minn dak li nistgħu nikkontribwixxu aħna bħala membri tal-Foreign and European Affairs Committee.  
L-AĠENT CHAIRMAN:  Naqbel perfettament.

DR JOE BORG:  Jekk tiddeċiedu li tagħmlu laqgħa fejn tinvolvu lill-main spokespersons taż-żewġ naħat tal-parlament fuq l-aspetti differenti li għandhom x’jaqsmu mal-politika marittima jien inġib in-nies tiegħi biex b’hekk wieħed ikun jista’ jagħmel bejn sagħtejn u tliet sigħat ta’ diskussjoni fuq l-aspetti tematiċi u anke fuq l-aspetti reġjonali.  B’hekk aħna jkollna l-input speċjalizzat tagħkom u fl-istess ħin intkom ikollkom il-feedback tagħna. 
L-AĠENT CHAIRMAN:  Kien hemm xi pajjiżi li segwew xi prassi partikolari?  

DR JOE BORG:  Pajjiżi oħrajn id-dibattitu fuq livell parlamentari għadu fil-bidu.   Fuq livell ta’ parlamenti nazzjonali s’issa kelli laqgħat f’Malta u fi Spanja, pero’ fuq livell ta’ gvern ċentrali u fuq livell ta’ reġjuni diġa’ kelli ħafna laqgħat f’numru ta’ pajjiżi membri bħalma huma Franza, il-Ġermanja, l-Ingilterra u l-Italja.  Jien qed nissuġġerixxi li l-pajjiżi membri jagħtu l-pożizzjoni tagħhom fuq id-diversi aspetti li huma ta’ interess jew ta’ sensittivita’ partikolari għalihom.  Jekk intom torganizzaw laqgħa tal-Foreign and European Affairs Committee flimkien ma’ l-ispokespersons taż-żewġ naħat tal-Kamra naħseb li din tkun l-ewwel laqgħa tax-xorta tagħha u taf tkun ta’ eżempju tajjeb għal pajjiżi oħrajn biex jinvolvu lill-parlamenti nazzjonali fid-dibattitu dwar dak li għandu x’jaqsam ma’ politika marittima għall-Unjoni Ewropea.  
L-AĠENT CHAIRMAN:  Kummissarju Borg, grazzi ħafna ta’ l-informazzjoni u nerġgħu nixtiqulek suċċess fix-xogħol tiegħek.

Fis-1.05 p.m il-Kumitat aġġorna għal data oħra.

